
IGOR GABILONDO - REALEKO JOKALARIA 

«Txistuak entzun beharra gogorra da, baina onartu beharra dago» 

Azken derbian gertatu zenak min egin dionik ez du ukatzen, baina konturik ere ez dio inori eskatzen. Gehiago egiteko gai dela dio. 

xabier lopetegi - DONOSTIA 

Aste honetako protagonista nagusia izan da Igor Gabilondo Realean. Jardunaldi askotan hasierako hamaikakotik kanpo geratu ostean, Amorrortuk aukera eman zion Athleticen kontrako derbian, eta añorgarrak bikain erantzun zuen, garaipenaren gola sartuta. Derbiak, baina, sentsazio kontrajarriak sortu zizkion, gauzak gaizki zihoazenean, Anoetako zenbait zalek bera eta Rekarte egin zituztelako errudun. Ez da lehenengo aldia, baina etorkizunera begiratu nahi du, lanean jarraituz gero arrakasta iritsiko zaiola bai baitaki. 

Zer moduz ikusi zenuen zure burua derbian? 

Egoera nahiko zaila izan zen, partida nolakoa izan zen ikusita: zaila jokatzeko. Azkenean, irabazi egin genuen eta gure lana ona izan zen. Uste dut balantzea positiboa dela. 

Erritmo falta edo sumatu al zenuen? 

Asko nabaritzen da, partida batzuk neramatzalako jokatu gabe. Ez da gauza bera partida guztia jokatzea edota minutu batzuk. 

Gol erabakigarria sartzeak poz handia eman al zizun? 

Bai, gol asko gogoratzen dituzu, guztiak dira bereziak, baina derbikoa agian are bereziagoa. Asko gogoratuko dut gol hori. Azken urteetan zortea izan dut gol erabakigarriak sartu ditudalako une garrantzitsuetan. 

Amorrazioz ospatu zenuen. Zer zenuen buruan une horretan? 

Dena, zelaian taldeak zuen egoera... Egia esan, atsedenaldian 0-2 galtzen joan eta gero jende gutxik izan zuen konfiantza gugan. Markagailuari buelta emateak sekulako poza eman zigun. 

Neurketa gazi-gozoa izan zen zuretzat, gola sartu aurretik txistuak entzun zenituen. Zer iruditu zitzaizun txistu egin zizuten zaleen jarrera? 

Une batzuetan gauzak okertzen dira, zaleria ez dago pozik eta txistuka hasten da. Hori, egia esan, egoera zaila da jokalarientzat. Baina badakizu gauzak horrela izaten direla eta onartu egiten duzu. 

Nola eragin zizuten txistu horiek? Urduritasuna nabaritu zenuen? 

Jokoan eragiten dizu, presioagatik, jendea zuri begira ari delako eta segituan kritika egiten dizulako. Hori jokalari batentzat ez da egoerarik onena, baina dagoena da eta horrela onartu behar. 

Ahoa betetzen zaigu harrobiaren aldeko diskurtsoak egiten, baina gero beti zarete etxekoak protesten biktima. Zergatik? 

Beno, nik ezin dut horren inguruko arrazoirik eman. Batzuetan hala gertatzen da, eta egoera mingarria da jokalarientzat. Halere, hori azkenean zaleak erabakitzen du. 

Joan zen urtean denboraldi txukuna egin izanagatik, gutxik hartu zuten zure lana aintzakotzat. Zorrotzegiak izan gara kazetariok eta zenbait zale zure jarduna epaitzerakoan? 

Joan zen urtean gauzak desberdinak izan ziren, De Pedrok edo nik jokatu behar genuen eztabaida hori tartean zelako. Alde horretatik egia da egoera berezia sortu zela, eta jendeak horren inguruko iritzia ahal den moduan adierazten du. 

Jokatzen jarraitzeko itxaropenik baduzu? Zerbait esan dizu Amorrortuk? 

Ez, ez dit ezer esan, baina itxaropena badut. Azken finean, hori da jokalari guztiok nahi duguna, jokatzea. Nire buruan hori dago beti. Ikusiko dugu. 

Reala Gabonetan postu eroso batean ikusten duzula esan duzu. Egutegia ez da horretarako egokiena, ezta? 

Ez. Madrilera joan behar dugu, Betis dator... Baina puntu batzuekin, gure jokoa eginez, eta etxeko partidak ateratzen baditugu, lor dezakegu. 

Denboraldi honetan, taldeak partida bat irabazi duen bakoitzean, beti aipatu izan da konfiantzaren garrantzia. Derbian lortutako garaipenak aurrekoek baino konfiantza handiagoa emango al dizue? 

Nik uste dut baietz. Beti esaten da irabazteak konfiantza hartzeko balio duela, eta derbiak, zentzu horretan, indar handia eman digu, meritu handiko garaipena izan zelako. Arlo pertsonalean ere emango dit, gola sartzea lanaren erakusgarri delako. 

Nola ikusi duzu taldea orain arte? 

Denetarik egon da, garai onak eta txarrak. Jaitsiera postu horietatik oso gertu ibili gara. Orain apur bat atera gara, eta hori aprobetxatu behar dugu gora egiteko eta lasaixeago egoteko. 

Eta zuri dagokizunez, zein da balantzea? 

Aurreko urtean jokatu nuen partida kopurua ikusita, gehiago jokatzea espero nuen. Lanean jarraitzea da egin dezakedan bakarra. Gogorra egiten da partidak kanpotik ikustea eta taldearekin ez egotea, baina nik konfiantza daukat neure buruarengan. 

Lehia handia dago zure postuan. 

Hori beti da taldearentzat ona, gogor lan egitera derrigortzen zaituelako, eta jokatzen duzunean, gauzak ondo egitera. Jokalari bakarra egongo balitz ez luke gauza handirik egingo, bakarra izango litzatekelako eta inork ez liokelako postua kenduko. Lehia izanez gero, ordea, badakizu dena ematen ez baduzu aulkira joango zarela. 

Gaztea eta beteranoa zara aldi berean. Dena den, kanpotik ematen du oraindik ez duzula hanketan duzun kalitate guztia erakutsi. Ados zaude? 

Bai, uste dut oraindik gehiago eman dezakedala. Egokitu zaizkidan egoerak egokituta, gehiago egiteko gai naiz. 

Aldageletako giro ona azpimarratu duzue jokalari guztiek. Giro hori gakoa izan daiteke gora egiteko? 

Bai. Alde horretatik ez dago inolako arazorik, jokalarien arteko harremana oso ona baita. Hiruzpalau partidatan emaitza onak ateratzea behar dugu gora egiteko, sailkapenak sortzen dizun presiorik gabe jokatu ahal izateko. 

Nola ikusten duzu Deportivoren aurkako norgehiagoka? 

Riazor betidanik izan da zelai zaila. Halere, Depor ez dago unerik onenean, Kopatik eta Txapeldunen Ligatik kanpo geratu da, eta hori aprobetxatzen saiatu beharko dugu. 

